
ప్రస్ఫుట చ్ఛత్రాభ బర్హి బర్హచ్చాయ

          పవళించి నిద్రించు ఫణిగణంబు

నట దుగ్ర పంచాస్య నఖనిరాకృత గండ

          కండూతియైన వేదండచయము

శరభ పక్షోద్భూత చటులానిలంబున

         స్వేదంబు నణఁగించు సింహసమితి

వనగత శార్దూల వాహనారూఢులై

         చరులలోఁ గ్రీడించు శబర వితతి

         

గలిగి యచ్చోటఁగల భూతములకు నెపుడు

జన్మజాతివిరోధముల్ సడలిపోవ

తపముజేసిన మౌనుల తపముకలిమి

కభవు డెంతయుఁ బ్రత్యక్షమగుచునుండు.67  



శిల లన్నియు లింగంబులు

జల మంతయుఁ దీర్థ మచట సన్మతి నందున్

గలకాల ముండు వారికిఁ

గల కాలమె సఫలమైన కాలము తలఁపన్.

మాటలేటికి నచ్చోట మలహరుండు

బ్రహ్మపంచకరూపమౌ పర్వతేంద్ర

మగుచు నుండియుఁ ద చ్ఛిఖరాగ్రమందు

లింగమైయుండె మానవశ్రేణిఁ బ్రోవ.

